
M.Arazın torpağa, xalqa, onun taleyinə bağlı olub böyük bəşəri duyğulardan 

qanadlanan qəhrəmanı insanı ilkinliyə, bütövlüyə, kamilliyə çağırdığı, bu yüksək 

milli, bəşəri dəyərləri bütün varlığı ilə sevdiyi üçün özü də sevilir və geniş miqyasda 

təqdir olunur, nümunə kimi qəbul edilir. Vətəndaş amalı ilə yanaşı sənətkar məharəti, 

güclü istedad. Bu məharət və istedad onun söz üzərindəki işində özünü xüsusilə aşkar 

göstərir. Saysız-hesabsız münasibətlərlə faydalandığımız, bədii əsərlərdə dönə-dönə 

qarşılaşdığımız söz və ifadələr, bədii təsvir vasitələri M.Arazın şer və poemalarında 

təzə, təravətli bir biçimdə canlanır, şair aşıb-daşan fikir və duyğularını əks etdirmək 

üçün onlara yeni məna çaları aşılayır. Axı lirik qəhrəman, onun həyata, insanlara 

münasibəti, fəal vətəndaş mövqeyi vasitələri yox, quru moizə ilə deyil, hər şeydən 

əvvəl sənətkar fərdiyyətilə vəhdətdə təzahür edəndə həqiqi fikri-emosional təsir 

qüvvəsi kəsb edir. Məhz bu baxımdan lirik şer bədii yaradıcılığın ən çətin, söz 

üzərində zərgər işi tələb edən mürəkkəb növlərindən biridir. O, əksər hallarda 

müxtəsər yazıldığından ilk sözündən son misrasınadək bir tam halında, həm də lap 

qısa bir müddətdə hərtərəfli qavranılır. Burada əsərin bütövlükdə uğurlu çıxmasından 

savayı, bir də onun dili, ahəngi, vəzni, ölçüsü, qafiyəsi, obrazlı ifadələr sistemi, bir 

sözlə, bütün tərkib hissələri diqqətli oxucunun gözləri önündə canlanır. 

Çox qəribə səslənir. “Soyuq alov”, “Yumşaq qılınc”, “Yüngül qurğuşun” kimi 

məntiqsiz söz birləşmələrini xatırladır. Bildiyimiz kimi şirinliyin əsas xassəsi tez 

əriməkdir. “Mübariz janr” adlandırdığımız publisistika isə əksinə möhkəm, davamlı 

və uzun ömürlüdür: M.F. Axundovun, Cəlil Məmmədquluzadənin, Üzeyir 

Hacıbəyovun, Mixail Kaltsovun, Yulius Fuçikin, İlya Erenburqun, Valentin 

Oveçkinin bu gün də yaşayan publisistikası kimi.  

Şirin lay-lay olar. Onu da uşağı yatırmaq üçün çalarlar. Publisistikanın isə əsas 

məqsədi yatanları oyatmaq, oyaqları isə səfərbər etməkdir. Əlbəttə, bu işi bəzən 

Məmməd Araz kimi şirin, poetik dillə də görmək olar:  

“Ana Kürüm, nəfəsini azacıq dər. 

Başını qoy sahilinə, mürgülə bir.  

Qulağıma uzaq üfüq arxasından bir səs gəlir: 

Ceyranların ayağını yerdən üzüb, 

Bunun  üçün cavabdehsən, Muğan düzü! 

Turacların yol üstünə çıxmır daha 

Bunun üçün cavabdehsən, Muğan düzü. 

Bildirçinlər nəğməsini yığıb getdi, 

Torağaylar yol üstündən çıxıb getdi”. [1,85] 

Burada əslində nəsrlə yazılan hissə də elə poeziyadır – publisistik poeziya. 

Şerlə deyilən fikir isə publisistikadır.Məmməd Araz “Masallının baharı” yazısında 

“ağıllı təsərrüfatçı”, “kəndin ağsaqqalı” İbrahim Səlimovgildə olmasını belə təsvir 

edir: “Bəzən həyət-bacası səliqəsiz olan təsərrüfat rəhbərləri bəhanə gətirirlər ki, 

vaxtları yoxdur. Xoruz banından gedib, axşam kənd yollarından əl-ayaq çəkiləndə 

qayıdırlar. Belə iş çoxluğu ola bilər. Ancaq yaxşı təsərrüfat rəhbəri, eyni zamanda öz 

həyətində də, öz ailəsində də nümunədir. Onun tələbi, zövqü, işgüzarlığı, səliqə-

sahmanı ailəsində, övladlarının hərəkət və davranışlarında, iş bacarığında ilk dayaq 

tapır. Hiss edirsən ki, bu adam istər öz həyətində, istər sovxoz tarlasında üstündə 

gəzdiyi, ona qulluq elədiyi torpağı güzgü sayır. Bu güzgü onun zövqünü, bacarıq və 

istedadını əks etdirir”. 

Yaxşı bənzətmədir, inandırıcıdır. Kiçicik bir parçada insanın xarakteri, rəh-

bərlik elədiyi təsərrüfata, ona tapşırılan işə münasibəti açılır. Müəllif belə insanların 

dili ilə yazanda ki, “mehmanxanalarımız Azərbaycan xalqının mehmansevərlik 

səviyyəsindən çox aşağıdır” biz bu düzgün fikrin elə-belə, sözgəlişi yox, əsil 

narahatçılıqla deyildiyinə inanırıq. Çünki qonaqlarımız xalqımızın, respublikamızın 

nailiyyətlərini, həyatını ilk dəfə “mehmanxana güzgülərində” görürlər. 

Onun “Kür qovuşur Salyana...” publisistik yazısında belə bir epizod var: 

epizod çobanla bağlı olduğu üçün biz şairin bu qədim və şərəfli peşə sahiblərinə həsr 

elədiyi şerlərindən birini xatırlatmaq istəyirik – “Çoban çörəyi, çoban ürəyi” şerini. 

Ilk misralarda şair çoban arvadının necə çörək bişirməsini poetik detallarla, özü 

də təfsilatı ilə verir və deyir: 

                           Bu minvalla çörək bişib,  

                                                  çoban çörəyi, 

                                Halaldır bu çörək! 

                  Baldı bu çörək! 

Müəllif yazır: “Yadıma bir əhvalat düşür, uzaq dağ rayonlarından birinə qonaq 

getmişdim. Yaylağa çıxdım. Bir çobanla tanış oldum. Çox mehribanlıqla alaçığa 

dəvət elədi. Getdim. Çay-çörək, xoş üz süfrəni bəzədi. Süfrəyə qaymaq da gəldi. 

Gördüm ki, qaymağa milçək düşüb. Bıçağın ucu ilə milçəyi çıxarıb atdım. Tərslikdən 

bir başqası da qaymaq gölündə üzürdü. Kişi mənim müşahidəmi hiss eləmişdi. 

Amma fikir vermədən qaymaqdan tikələyirdi. Mən istədim balaca bir süfrə 

“mühazirəsi” oxuyum. Oxudum: milçəyin zərəri, xəstəlik yaymasi, yoluxucu 

mikrobların əsas daşıyıcısı olması və s. Kişi əlini saxlayıb başını tərpədir, tez-tez “hə, 

hə” -  deyirdi. Sevindim ki, mənim mikroblara qarşı mübarizə “mühazirəm” ev 

sahibinə təsir eləyib. Sözümü qurtarandan sonra kişi söhbəti ekunlaşdırdı: 

- Rəhmətliyin oğlu, fikir vermə, ye getsin...”. [2,158] 

Bəzi oxucu bəlkə də buna etiraz eləyər, müəllifə deyə bilər ki, bu qədər yolu 

gedib, təbiətin elə səfalı güşəsinə çıxmısan ki, orada qaymağa düşən milçəyi 

görəsən?  Görmək bir yana, hələ bu barədə yazasan da. Bizcə Məmməd Araz bu 

hadisəni görüb yazmasaydı, o, çoban çörəyinə xəyanət etmiş olardı. Özü də  təkcə 

qonağı olduğu o bircə çobanın yox, yuxarıda misal gətirdiyimiz şerdəki bütün 

Azərbaycan çobanlarının ümumiləşdirilmiş obrazı olan çoban qarşısında. Epizodu 

yazmamaq vəziyyətlə barışmaq, çörəyini yediyi adam barədə “çobandır da” 

fikirləşmək demək idi. Bu isə nə yaşadığımız quruluşun ictimai qanunları, nə də ki, 

müasir həyatın tələbləri ilə uyuşur. 

Məmməd Arazın “İkinci yer...ikinci adam” məqaləsi kitabdakı publisist 

yazıların ən yaxşılarındandır. Bu yazı sosioloji oçerkdir. Müəllif sanki 

respublikamızın müxtəlif yerlərindən yazdığı oçerkləri burada ümumiləşdirir. Hər 

kəsin öz yerində olub-olmaması məsələsinin qazandığımız nailiyyətlərdə və 

buraxdığımız nöqsanlarda nə kimi böyük əhəmiyyətə malik olmasından danışır. Özü 

də ətraflı, səriştəli və həyati misallarla. 

Əlbəttə, bu, hər şeydən əvvəl onunla şərtləşir ki, şairin yaradıcılığı mənsub 

olduğu nəslin zəngin ədəbi təcrübəsinin ən qiymətli cəhətlərinin ləyaqətli 

təmsilçisidir. O, çağdaşlarının duyğu və düşüncələrini, ümid və arzularını, 

zəmanəmizin qlobal problemlərini, Azərbaycan xalqının tale yüklü məsələlərini 

özünəməxsus sənətkar şakərilə, ahəngdar dil, təravətli təsvir və ifadə vasitələrilə, ən 

başlıcası isə, sirayətedici vətəndaş yanğısı ilə əks etdirir. 

M.Arazın fəaliyyəti təkcə bədii yaradıcılığından ibarət deyil. M.Araz da 

peşəkar şair olduğuna baxmayaraq müntəzəm bədii axtarışlar aparıb yüzlərlə əsərini 

yazmaqla yanaşı, öz zəif və zərif canı ilə həmişə haradasa işləməli olmuşdur. O, 

müəllimlik etmiş, qəzet-jurnal redaksiyalarında, nəşriyyatlarda müxtəlif vəzifələrdə 

çalışmış, on il Yazıçılar İttifaqında poeziya bölməsinə başçılıq etmişdir. Otuz ilə 

yaxın şair “Azərbaycan təbiəti” jurnalının redaktoru olmuşdur.  

Yaxşı şer ən ali və incə duyğuların, ən ciddi və dərin fikirlərin məhz obrazlı 

ifadəsi əsasında yaranır. Qafiyəsiz, ilk nəzərdə hətta vəznsiz görünən şer obrazlı 

təfəkkürün məhsuludursa, məqbul sayıla bilər, amma ciddi ölçülər və mükəmməl 

qafiyələr əsasında yazılmış nəzm obrazlı təfəkkürdən məhrumdursa, şer cərgəsinə 

çıxarıla bilməz. Ona görə də şair öz əsərinin əsasında duran yüksək fikri, nəcib 

duyğunu, ali məqsədi müvafiq poetik səviyyədə təqdim etmək üçün böyük 

yaradıcılıq zəhmətinə qatlaşır. 

M.Arazın güclü istedad sahibi olduğunu hamı bilir. Amma onun bir sıra 

əsərləri kimi “Bir ömür yolunda” şeri də bir daha sübut edir ki, güclü istedad 

sahibləri də şeri elə belə, necə deyərlər, “bir nəfəsə” yazmırlar. Poeziyanın “qara 

fəhləsi” olan M.Araz da öz əsərləri üzərində dönə-dönə işləyir, düşünüb-daşınır, 

arayıb-darayır və onları bu cür mükəmməl səviyyədə oxucuların mühakiməsinə 

təqdim edir: 

              Ömrümə kibrit çək dost əllərilə, 

     Ömürdü-bir çəngə küləşdi-deyim! 

    Döşümə düymə tik dost əlləriylə, 

    Sinəmdən göyərən günəşdi- deyim! [3, 96] 

Təmənnasız dostluq, sədaqət və qədrşünaslıq haqqında uzun müddətdir ki, mən 

bu dərəcədə mükəmməl bir şer oxumamışdım.  

Axıcılıq və ahəngdarlıq, məna gözəlliyi ilə bədiiliyin çox uğurlu xəlitəsi, 

mübaliğənin bütün şiddətinə baxmayaraq (düymə hara, günəş hara?) inandırıcılığı, az 

sözlə (dördcə misra ilə) böyük bir mətləbin ifadəsi bu əsərin ürəyə yatımlığını, uzun 

ömürlülüyünü təmin etmişdir. 

Nakam taleli gözəl şairimiz Əhməd Cavaddan üzü bəri təbiətin nadir möcüzəsi 

olan Göy gölə yüzlərcə şer həsr edilmişdir. Məmməd Arazın eyni adlı qoşması 

onların ən yaxşılarındandır. Nümunə üçün verdiyim, bu bir bənd də içində olmaq 

şərtilə, həmin qoşmada Göy göl həqiqətən də təkrarsız gözəllik mücəssəməsi kimi 

canlanır: 

              Yel əsdi, yarpaqlar suya töküldü, 

    Göy çitə tünd sarı güllər tikildi. 

    Buludla ağladı, günəşlə güldü 

    Deyəsən, bir kövrək insandı Göy göl... 

Payız vaxtı Kəpəzin ətəklərində olanlar ruzgarın azacıq deyişməsindən hər dəfə 

Göy gölün yeni bir gözəlliklə cilvələndiyini çox görüblər. Bu şerdə olduğu kimi onun 

poetik təsvirini vermək isə əsl şair işidir. 

M.Araz yığcam şer ustasıdır. Onun sözçülüklə işi yoxdur. Şair fikri kəsə 

deməyin, az sözlə mükəmməl poetik qənaət ifadə etməyin tutarlı nümunələrini 

yaratmışdır. 

      Bu torpaq əsrlər qaranlığında 

    Qəfil nur dağları dikəldib axı! 

    Bu torpaq qədimlər toranlığında 

    Nadan sürüsü də kökəldib axı! [4,125] 

M.Araz sənətinin lakonizmini yüksək qiymətləndirən xalq şairi R.Rza 

yuxarıdakı misraları nümunə gətirib yazmışdı: “Bu həqiqətə cild-cild kitablar 

bağlamaq olar. Sən demə bir neçə sətirdə də bu həqiqətin bədii təsdiqini vermək 

olarmış”. Özünün də, qələm yoldaşlarının da yaradıcılığına həmişə obyektiv 

tələbkarlıqla yanaşan Rəsul müəllimin, bu böyük ustadın dedikləri M.Arazın bir çox 

digər əsərləri üçün də səciyyəvidir. 

Xülasə 

MƏMMƏD ARAZ YARADICILIĞINDA 

İNSAN TALEYİNƏ MÜNASİBƏT 

M.Arazın torpağa, xalqa, onun taleyinə bağlı olub böyük bəşəri duyğulardan 

qanadlanan qəhrəmanı insanı ilkinliyə, bütövlüyə, kamilliyə çağırdığı, bu yüksək 

milli, bəşəri dəyərləri bütün varlığı ilə sevdiyi üçün özü də sevilir və geniş miqyasda 

təqdir olunur, nümunə kimi qəbul edilir. Vətəndaş amalı ilə yanaşı sənətkar məharəti, 

güclü istedad. Bu məharət və istedad onun söz üzərindəki işində özünü xüsusilə aşkar 

göstərir. Saysız-hesabsız münasibətlərlə faydalandığımız, bədii əsərlərdə dönə-dönə 

qarşılaşdığımız söz və ifadələr, bədii təsvir vasitələri M.Arazın şer və poemalarında 

təzə, təravətli bir biçimdə canlanır, şair aşıb-daşan fikir və duyğularını əks etdirmək 

üçün onlara yeni məna çaları aşılayır. Axı lirik qəhrəman, onun həyata, insanlara 

münasibəti, fəal vətəndaş mövqeyi vasitələri yox, quru moizə ilə deyil, hər şeydən 

əvvəl sənətkar fərdiyyətilə vəhdətdə təzahür edəndə həqiqi fikri-emosional təsir 

qüvvəsi kəsb edir. Məhz bu baxımdan lirik şer bədii yaradıcılığın ən çətin, söz 

üzərində zərgər işi tələb edən mürəkkəb növlərindən biridir. O, əksər hallarda 

müxtəsər yazıldığından ilk sözündən son misrasınadək bir tam halında, həm də lap 

qısa bir müddətdə hərtərəfli qavranılır. Burada əsərin bütövlükdə uğurlu çıxmasından 

savayı, bir də onun dili, ahəngi, vəzni, ölçüsü, qafiyəsi, obrazlı ifadələr sistemi, bir 

sözlə, bütün tərkib hissələri diqqətli oxucunun gözləri önündə canlanır. 

 

Summary 

Doc.Hajieva N.S. 

ATTITUDE TO HUMAN DESTINY IN THE M.ARAZ’S   

CREATIVE WORK  

M.Araz's hero, who is attached to the land, the people, and its destiny and is 

inspired by great human emotions, is loved and widely appreciated, and is accepted 

as an example because he calls people to originality, integrity, and perfection, and 

loves these high national and human values with his whole being. Along with civic 

virtue, he is an artist's skill and strong talent. This skill and talent are especially 

evident in his work on words. Words and expressions, artistic means of description, 

which we benefit from innumerable relationships, and which we encounter 

repeatedly in artistic works, come to life in a fresh, refreshing form in M.Araz's 

poems, and the poet infuses them with new shades of meaning in order to reflect his 

overflowing thoughts and feelings. After all, the lyrical hero, his attitude to life, to 

people, and his active civic position acquire a real intellectual and emotional impact 

when they are manifested not by means, not by dry sermons, but, above all, by the 

individuality of the artist. It is from this point of view that lyric poetry is one of the 

most difficult, complex types of artistic creativity that requires jeweler's work on 

words. Since it is written in most cases concisely, it is perceived in its entirety, from 

the first word to the last line, and in a very short period of time. Here, in addition to 

the overall success of the work, its language, harmony, rhythm, meter, rhyme, 

figurative system, in a word, all its components come to life before the eyes of the 

attentive reader. 

ОТНОШЕНИЕ К ЧЕЛОВЕЧЕСКОЙ СУДЬБЕ В ТВОРЧЕСТВЕ 

МАМЕД АРАЗА 

Резюме 

Герой М.Араза, привязанный к земле, народу и его судьбе, 

вдохновленный великими человеческими эмоциями, призывающий людей к 

самобытности, цельности и совершенству, всем своим существом любящий эти 

высокие национальные и человеческие ценности, поэтому его любят, широко 

ценят и принимают за пример. Мастерство, сильный талант и гражданская 

активность. Это умение и талант особенно проявляется в его работе над 

словом. Слова и фразы, которыми мы пользуемся в бесчисленных отношениях, 

с которыми мы сталкиваемся снова и снова в художественных произведениях, 

средства художественного описания оживают в свежем виде в стихотворениях 

М. Араза, поэт наполняет их новыми смысловыми оттенками, чтобы отразить 

свои переполняющие его мысли и чувства. Ведь настоящее интеллектуально-

эмоциональное влияние лирический герой приобретает тогда, когда его 

отношение к жизни и людям, его отношение к человечеству, его активная 

гражданская позиция проявляются не посредством сухой проповеди, а прежде 

всего в единстве с индивидуальностью художника. С этой точки зрения 

лирическое стихотворение - один из сложнейших видов художественного 

творчества, требующий тонкой ювелирной работы над словом. Поскольку в 

большинстве случаев оно написано лаконично, то оно полностью понимается 

от первого слова до последнего стиха, причём за очень короткое время. Здесь, 

помимо успеха произведения в целом, его языка, мелодии, веса, размера, 

рифмы, системы образных выражений, словом, все его составляющие оживают 

перед глазами внимательного читателя. 

